
Shivaproktam Vaidikashivabhaktalakshananuvarnanam

శివప్రోక్తం   వైదికశివభక్తలక్షణానువర్ణనమ్ 

- శివపార్తవతీసంవాదే -

శ్రీ సదాశివ ఉవాచ -

మదర్చనం చ వివిధం సద్యః సర్వాఘనాశకమ్ ।
నిత్యాగ్నిహోత్రం  దర్శశ్చ చాతుర్మాస్యం తథైవ  చ ॥ ౫౨౬॥
మదర్పణధియా కుర్యుర్జ్యేష్ఠయజ్ఞం    తథైవ  చ ।
తే వైదిక  ఇతి ప్రోక్తా  మద్భక్తాశ్చ త ఏవ హి ॥ ౫౨౭॥
వేదాన్తశ్రవణం  నిత్యం మననం చ విశేషతః ।
కుర్యుస్తే సదా విప్ర సద్భక్తా ఇతి కీర్త్యతే ॥ ౫౨౮॥
మదర్చనాధికారోఽపి మద్భక్తస్యైవ  వస్తుతః ।
మద్భక్తాశ్రితఏవేతి  విజ్ఞేయం  సతతం బుధైః  ॥ ౫౨౯॥
యే వేదమార్గనిరతాః  స్వప్నేఽప్యన్యపరాఙ్ముఖాః ।
వేదైః  సర్వైరహం  వేద్యో వేదాన్తైరపి  శైలజే  ॥ ౫౩౦॥
మదన్యో వేదవేదాన్తవేద్యో నాస్త్యేవ సర్వదా ।
మమ తత్త్వమవిజ్ఞాయ  వేదబాహ్యా భవన్త్యతః ॥ ౫౩౭॥
భజన్తి వేదబాహ్యాస్తే మదన్యమమరభ్రమాత్  ।
మదన్యపూజాసంసక్తా లబ్ధ్వా  జన్మాన్యనేకశః ॥ ౫౩౨॥
ప్రాప్నువన్త్యతిఘోరాణి  నరకాణి పునః పునః ।
వైదికాస్తు  సదాచారా వేదోక్తాచారతత్పరాః ॥ ౫౩౩॥
భజన్తి మాం ప్రయత్నేన  వేదాన్యవిముఖాః సదా ।
యేమాం విశ్వాధికం రుద్రం  భజన్త్యన్యపరాఙ్ముఖాః ॥ ౫౩౪॥
తే వైదికా  ఇతి ప్రోక్తా  మద్భక్తాశ్చ త ఏవం హి ।
యే భస్మోద్ధూతసర్వాఙ్గాస్త్రిపుణ్డ్రాఙ్కితమస్తకాః     ॥ ౫౩౫॥
తే వైదికా  ఇతి ప్రోక్తా  మద్భక్తాశ్చ త ఏవ హి ।

శివప్రోక్తం   వైదికశివభక్తలక్షణానువర్ణనమ్ 

యే రుదాక్షలసత్కణ్ఠా రుద్రాక్షకృతకఙ్కణాః  ॥ ౫౩౬॥
తే వైదికా  ఇతి ప్రోక్తా  మద్భక్తాశ్చ త ఏవ హి ।
యే మల్లిఙ్గార్చనాసక్తా   బిల్వపత్రాదిభిః  సదా ॥ ౫౩౭॥
తే వైదికా  ఇతి ప్రోక్తా  మద్భక్తాశ్చ త ఏవ హి ।
యే మన్నిరీక్షణాసక్తాః సన్త్యక్తాన్యేక్షణాశయాః  ॥ ౫౩౮॥
తే వైదికా  ఇతి ప్రోక్తా  మద్భక్తాశ్చ త ఏవ హి ।
యే మత్పాదోదపా నిత్యమన్యతీర్థమ్పరాఙ్ముఖాః  ॥ ౫౩౯॥
యే మన్నైవేద్యపుష్టాఙ్గా   మద్ఘ్రాతాఽఽఘ్రాణనప్రియాః    ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౦॥
యే మద్భక్తార్చనసంసక్తా మద్భక్తాన్యపరాఙ్ముఖాః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౧॥
యే మత్క్షేత్రకృతావాసాస్త్యక్తాన్యక్షేత్రసంశ్రయాః     ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౨॥
యే నక్తభోజినో నిత్యం సర్వదా సోమవాసరే ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౩॥
యే నిత్య(కృష్ణచతుర్దశ్యాం  )కృష్ణభూతాయాముపోషణపరాః  సదా ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౪॥
యే మహేశ మహాదేవ నీలకణ్ఠేతి  వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౫॥
యేశూలపాణే ఖట్వాఙ్గిన్కృత్తివాసేతి  వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౬॥
యే దేవోత్తమ దేవేశ వేదవేద్యేతి వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౭॥
యే విష్ణుపూజ్య  విశ్వాత్మన్విధిపూజ్యేతి వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౮॥
యే మృత్యుఞ్జయేశ  కామారే త్రిపురఘ్నేతి  వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౪౯॥

శివప్రోక్తం   వైదికశివభక్తలక్షణానువర్ణనమ్ 

యే విష్ణువిధిచన్ద్రేన్ద్రవిద్యాదాతేతి    వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౫౦॥
యే సర్వజ్ఞాఽఖిలాధార  హర ధీరేతి వాదినః ।
తే వైదికా  ఇతి ప్రోక్తా  మద్భక్తాశ్చ త ఏవ హి ॥ ౫౫౧॥
ఏతాదృశా మహాశైవా  రుద్రైకపరదైవతాః   ।
మద్భక్తా ఇతి విజ్ఞేయా  వేదమార్గరతాః  సదా ॥ ౫౫౨॥
శివే సురాణాం మర్త్యానాం మద్భక్తిర్మదనుగ్రహాత్  ।
భవత్యనన్యయా భక్త్యా మామేవాభ్యుపయన్తి తే ॥ ౫౫౩॥
॥ ఇతి శివరహస్యాన్తర్గతే  శివప్రోక్తం   వైదికశివభక్తలక్షణానువర్ణనం   సమ్పూర్ణమ్  ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౩ । ౫౨౬-౫౫౩॥
- .. shrIshivarahasyam ugrAkhyaH saptamAMshaH . adhyAyaH 13 . 526-553 ..

Notes:

Śiva శివ details to Gaurīగౌరీ about the significations of His Devotees who are engaged

in His Worship is several ways that constitute The Way of The Veda-s, viz. Vaidika-mārga

వైదికమార్గ  .

